Սիսիանի համայնքի ղեկավար Աղասի Հակոբջանյանի ուղերձը Ուսուցչի օրվա առիթով
Հարգելի´ ուսուցիչներ, ահա և կրկին առիթ է շնորհավորելու ձեզ, հայտնելու մեր անափ երախտագիտությունը սերունդների կրթության և դաստիարակության, մեր երկրի ապագայի կերտման գործում Ձեր ունեցած անգնահատելի ավանդի համար:
Ձեր նվիրվածությունը, ժամանակների ոլորապտույտ հորձանուտում ձեր՝ սերունդներին օրինակ ծառայած դիմագծի պահպանումը, չհիասթափվելու և անվերջ առաջ նայելու ձեր հաստատակամությունը, բարին, ազնիվը ապրեցնելու ձեր անհատնում ջանքերը անդադար վերականգնում են մեր հավատն առ այն, որ մեր երկիրը բռնելու է շենացման ուղի, որ գիտելիքի ուժով մի օր Հայաստանը կանգնելու է աշխարհի հզորների կողքին: Աշխարհին հայտնի հայ անհատների օրինակը՝ մեզ վառ ապացույց…
Հայ ժողովուրդը իր հազարամյակների պատմության ընթացքում զենքը երբեք վայր չի դրել, ստիպված է եղել մշտապես թշնամուն ցույց տալ իր բազկի ուժը, սակայն մենք միշտ զենքից առավել հզոր ուժ ենք համարել խելքը, գիտելիքը: Պատահական չէ, որ երբեմն մեզ համար դժվար չի եղել փոքրաթիվ ուժերով հաղթել թշնամու բազմահազարանոց բանակին՝ իհարկե, շնորհիվ մեր մտքի ճկունության և հայրենիքը սիրելու բացառիկ կարողության: Այդ հայրենսիրությունն էլ բոլոր ժամանակներում սերմանել եք դուք, սիրելի´ ուսուցիչներ՝ որպես մի հատկանիշ, առանց որի հայ մարդը գոյություն ունենալ պարզապես չի կարող:
Դուք մեր հասարակության հիմնասյունն եք, ազգային արժեհամակարգի, հայ մարդու նկարագրի ձևավորողն ու փոխանցողը: Ձեր յուրաքանչյուր աշակերտի մեջ է մեր վաղվա օրը, մեր հույսերի ու երազանքների ցոլցլացող շղթան:

Նոր ժամանակները պահանջում են նոր մոտեցումներ: Ուսուցիչն առավել ևս պարտավոր է մշտապես կատարելագործվել, իր վրա կրել նոր ժամանակների շունչը, այն զտելով, մաքրելով՝  նորովի կազմակերպել իր առաքելությունը: 
Շնորհավորում եմ թե´ վաստակի անցած և թե´ գործող, թե´ հանրակրթական և թե´ արվեստի դպրոցների բոլոր ուսուցիչներին:

Ձեզ անսպառ ուժ, եռանդ  մշտապես ստեղծագործական նոր մոտեցումներ պահանջող ձեր դժվարին ու պատասխանատու աշխատանքում: Թո´ղ ձեր աշակերտների հաջողությունները դառնան այն փարոսը, որը մեզ բոլորիս կուղեկցի դեպի նոր հորիզոններ: 
Խորին խոնարհումով՝                 Աղասի Հակոբջանյան
